
ЖҰМЫРТҚА ПАРАМЕТРЛЕРІНІҢ БАЛАПАН ШЫҒЫМЫМЕН
БАЙЛАНЫСЫ

Сенкебаева Д., Жикишев Е.

Құс шаруашылығын қарқынды дамыту үшін өсірілетін құс басын
көбейту қажет. Құс басының сапалы көбеюі, бір жағынан, мекиендер
жұмыртқалағыштығына байланысты болса, екінші жағынан,
жұмыртқалардың инкубациялық қасиеттеріне тәуелді келеді.
Жұмырқалардың жоғары балапан шығымын қамтамасыз ететін
инкубациялық қасиеттеріне олардың салмағы, формасы, қабығының
тазалығы, мықтылығы, қалыңдағы, серпімдігі ж.б. көрсеткішері жатады.

Инкубацияға салынатын жұмыртқаларды алдымен қабығының
тазалығы, сырт пішіні мен салмағы бойынша бағалап, сұрыптайды. Ұсақ
немесе, керісінше, тым ірі жұмыртқаларды инкубацияламайды. Өйткені ұрық
дамуы жұмыртқа көлеміне байланысты өзгереді – ірі жұмыртқалармен
салыстырғанда ұсақ және орта көлемді жұмырқалардағы эмбрион жылдам
дамып, балапан шығымының мерзімінің созылуынан, оларды өсіру
технологиясына нұқсан келеді.

Қазақстанда күркетауық жұмыртқаларының сапасының олардан
балапан шығымдылығына әсері жете зерттеуді қажет ететін өзекті мәселе
болып тұрғаны, еліміздегі өндірісітік негіздегі алғашқы инновациялық
технологиялы «Ордабасы құс» күркетауық өсіру фабрикасына инкубациялық
жұмыртқаның Канададан әкелінуімен байланысты. Осы еліміздің күркетауық
шаруашылығын дамытудағы практикалық маңызды мәселені шешуге
бағытталған біздің ғылыми-шаруашылық зерттеулерімізде келесі нәтижелер
алынды.

Инкубациялық жұмыртқалар сапасын бағалау әр партиясынан 50 дана
жұмыртқа алынып, олардың тығыздығы мен салмағы сарапталды. Жұмыртқа
тығыздығы оның балғындығы мен қабығының қалыңдығын сипаттайды.
Жұмыртқа тығыздығын тұзды ерітінділерде ареометрмен өлшенді.
Жұмыртқа тығыздығының балапан шығымымен байланысы келесі кестеде
келтірілген (1-кесте).

1-кесте – Жұмыртқа тығыздығына балапан шығымына әсері
Жұмыртқа тығыздығы, г/см3 Балапан шығымы, %

1,060 - 1,065 63.6
1,066 - 1,070 77.6
1,071 - 1,080 84.0
1,081 - 1,085 85.5



1,086 - 1,090 84.9
1,091 - 1,095 81.7

Кестеден жұмыртқа тығыздығы төмен болғанда 1,060 г/см3, балапан
шығымы 63,6 %, ал жұмыртқа тығыздығы тым жоғары болғанда 1,091 г/см3,
балапан шығымы орташа 81,7%, ал ең оңтайлысы болып жұмыртқа
тығыздығы орташа 1,081 г/см3 кезде балапан шығымы 85,5 % көрсетті, яғни
инкубацияға тығыздығы 1,081-1,085 г/см3 жұмыртқаларды қою керектігін
көрсетті.

Инкубациялық жұмыртқа салмағының тәуліктік балапанның тірілей
салмағымен байланысы келесі сызбада келтірілген (1-сурет).

1-сурет – Жұмыртқа салмағының балапан салмағына әсері

Суреттегі сызбадан салмағы 60 г жұмыртқадан шыққан балапандардың
тірілей салмағы орташа 41 г болса, ал 90 г салмақтағы жұмыртқадан жарған
балапан салмағы одан едәуір артып, орташа 62 г тартты. Ал биологиялық
онтогенез заңдылығы бойынша эмбрионалдық кезеңде жақсы жетіліп,
тәуліктік тірілей салмағы артқан балапандардың,одан кейінгі
постэмбрионалдық даму кезеңіндегі өміршеңдігі мен салмақ қосымы да
жоғары болады. Сондықтан да инкубацияға өте майда не керсінше өте ірі
жұмыртқалар салынбағаны жөн.

Жүргізілген ізденістер күркетауық жұмыртқасының инкубациялық
қасиеттері белгілі параметрлеріне байланысты екенін көрсетеді. Біздің
алдағы мақсатымыз сол параметлердің балапан шығымына әсерін жан-жақты
тексеріп, инкубациялық жұмыртқаларды алдын-ала кешенді бағалау
әдістерін жетілдіру болып отыр.


